جاسوسي پروګرامونه له يو کمپيوټر څخه ډېر څه پټولی شي

Spyware هغه پروګرامونه دي چې له يو کمپيوټر کاروونکي څخه هر هغه معلومات چې دغه کاروونکی يې کمپيوټر ته ورکوي پټولی شي او په خپل سر يې بل کمپيوټر ته لېږلی شي . هېڅوک هم دا نه خوښوي چې بل څوک يې د کمپيوټر پرده بې د اجازې وګوري چې دی څه کوي . خو له بده مرغه ډېر داسې خلک شته چې دې ته لېواله دي او دا يې په ځيني حالاتو کې غټ ارمان وي چې معلومه کړي چې دغه بل کمپيوټر کاروونکي په خپل کمپيټور کې څه روان کړي دي . 
دغه ډول پروګرامونه د ډېرو شرکتونو د ادارو له خوا هم د همکارانو په کمپيوټرونو کې خوندي کيږي . دغه شرکتونه نه غواړي چې د دې کار کوونکي د شرکت په اړه غوره معلومات د شرکت د تالار نه بيرون وباسي . که ځينو احصاييو ته پام وکړای شي نو دا څرګنديږي چې ډېر خلک به د دغو پروګرامونو ښکار شوي وي . 
Spyware ډېر ډولونه لري. په ټوليزه توګه دغه پروګرامونه د کمپيټور کاروونکي څخه ځانګړي معلومات پټولو لپاره په تمه ناست وي . دغه معلومات د نوم ، شفر ، عمر ، خپلې شخصي خوښنۍ نه واخله تر د بانک شميرې او شفر پورې رسېدی شي . 
د دغو پروګرامونو په ډله کې د ټولو نه ساده Browser Cookies نوميږي . په انټرنټ کې ډېرې داسې پاڼې شته دی چې د هغې په کتلو سره دغه Cookies په خپل سر د هغې پاڼو نه ستاسې کمپيوټر ته ښکته کيږي. دا بيا د نورو کارونو په سربېره په انټرنټ کې ستاسو خوځښتونه هم څاري او دا معلومات ترلاسه کوي چې تاسې کوم ډول پاڼې ګورئ . که يو شرکت وغواړي چې دا معلومه کړي چې د دې پاڼې ته يو ځل راغلی بيا نور کوم ډول خدمات يا توکي خوښوي نو دا ډول معلومات ورته ډېر ګټور پرېوتلی شي . 
د Spyware بله ډله د Adware نومې پروګرامونو څخه جوړه ده . د دغو پروګرامونو يو ډېر زړه تنګونکی خوی د کمپيوټر پر پرده باندې په خپل سر يوه د اعلاناتو کړکۍ راپورته کول دي . خو د دې نه يې بل د زيان څخه ډک کار د معلوماتو پټول دي . د دغو پروګرامونو جوړولو يو وتلی شرکت Gator نوميږي . Adware له ستاسې کمپيوټر څخه په انټرنټ کې ستاسو خوځښتونو په اړه معلومات راټولوي او بيا يې د خپل شرکت کمپيوټر ته ورليږي . دا نو بيا د هغه شرکت خوښه ده چې په دغو معلوماتو څه کوي . ډېر شرکتونه بيا دغه معلومات په نورو شرکتونو پلوري . ډېر File Sharing Programms لکه Kazaa هم دا ډول معلومات پټوي او په خپل سر يې نورو کمپيوټرونو ته ورليږي . 
په انټرنټ کې ترلاسه کيدونکي ډېر پروګرامونه دا ځانګړتياوې لري . ځيني پروګرامونه په خپلو حقوقي پاڼو او د کارولو د جوازليک په يوه برخه کې په وړوکو تورو دغه يادونه کوي خو هر څوک دغه ټکي يا خو په پام سره لولي نه او يا ترېنه بې خبره وي . خو د يو څه مودې نه وروسته ورته بيا څرګنديږي چې د انټرنټ د سرعت په سربېره يې کمپيوټر هم سست شوی دی او هره سانيه ورته په پرده باندې نوې نوې وړې د اعلاناتو کړکۍ راپورته کيږي . 
د Spyware تر ټولو خطرناکه ډله هغه پروګرامونه دي چې ستاسې ټول سېسټم څاري او ستاسې د هر يو ګام جاج اخلي . دغو پروګرامونو کې يوه برخه Keylogger نوميږي . دغه پروګرامونه ستاسو د Keyboard له لارې کمپيوتر ته ورکول کيدونکی هر يو معلومات د خپلو سترګو لاندې تېروي او بيا يې په يوې دوسيې کې ځان سره خوندي کوي . دغه معلومات بيا ستاسو کمپيوټر باندې برېد کوونکي لخوا ارزيابول کيږي او لدې څخه ستاسو شفر ، نوم ، د بانک شمېره او داسې نور معلومات راويستل کيږي . د Spyware په حيث کارېدونکي تر ټولو ډېر پروګرامونه همدغه Keylogger دي . 
يوه بله ډله يې Soundsnooper نوميږي . دغه پروګرام ستاسو د کمپيوټر Soundcard (( هغه لار چې پر هغې باندې ستاسو کمپيوټر ته د مايکروفون له لارې غږ ورننوځي )) څاري . دی پدې تمه وي چې په دغه لاره غږ راشي او دی يې ځان سره ثبت کړي . 
دا پروګرامونه داسې پټ راننوځي او داسې پټ او غلي چالان وي چې سړی ورنه په اسانۍ سره هېڅ خبرېدی نشي . د پورته يادو شوو ځانګړو کارونو لپاره جوړ شوو پروګرامونو په سربېره داسې ډله هم شته چې ستاسې په کمپيوټر کې ستاسې هر يو ګام څارلی شي . وېروونکې خبره دا ده چې دوی ستاسې چېټ او برېښناليکونه هم څارلی شي . دوی بيا ټول معلومات د وروسته کارولو لپاره ځان سره خوندي ساتي . ستاسو په کمپيوټر باندې د دغو پروګرامونو اغېز هم ډېر ناوړه دی . د کمپيوټر Processor يا حصاب کوونکی ډېر مهال د دغو پروګرامونو په چوپړ باندې بوخت وي . د کمپيوټر RAM يا چټک ترلاسه کيدونکی ياداښت د دغو پروګرامونو لخوا ډک شوی وي . همدا راز د انټرنټ سرعت هم ستاسو د نورو پروګرامونو لپاره ډېر رو شوی وي ځکه چې دغه ناولي جاسوسي پروګرامونه خپلې دوسيې او راټول شوي معلومات د يو بشپړ راپور په حېث خپلو څښتنانو ته د انټرنټ له لارې ورلېږي . 
هغه شرکتونه چې دغسې پروګرامونه جوړوي ډېر په ګټو کې روان دي . له دغو شرکتونو څخه يو وتلی شرکت په المان کې مېشت Protectcom دی چې په Orvell, Spector او Winston نوم پروګرامونه يې جوړ کړي دي . د دغه شرکت مشر د خپل کار نه ډېر خوښ دی . د هغه په وېنا هغې په 2002 م کال کې 7000 جوازليکونه پلورلي دي او په ورپسې کال کې يې ګټه ٧٥ سلنه اوچته شوې ده . دی وايي چې د جاسوسي پوستکالو ګټه پورته روانه ده ځکه چې نه يواځې شخصي پېرودوونکي او شرکتونه بلکې رسمي دفترونه هم دغه پروګرامونه کارول غواړي . 

د دغو جاسوسانو نه سړی ځان څنګه ساتلی شي ؟
داسې وېلی کيږي چې پدغه ډګر کې ډېر پرمختګ ندی شوی خو ځيني شرکتونو يو څو جاسوسي ضد پروګرامونه جوړ کړي دي . پدغو پروګرامونو کې يو وتلی پروګرام Wintasks 4 Professionals دی . دغه پروګرام ټول په سېسټم کې روان پروګرامونه راښکاره کوي . خو دا پروګرام کارول د کمپيوټر يا د سېسټم ځانګړې پوهې ته اړتيا لري. د Pestpatrol په نوم هم يو بل ډېر اغېزناک پروګرام شته . د دغه پروګرام بيه ٣٩ ډالره ده . خو دغه شرکت په خپله انټرنټ پاڼه کې يو وړيا خدمت هم وړاندې کوي . هلته سړی په اوتوماتيک ډول په خپل کمپيوتر کې د جاسوسي پروګرامونو شتون پلټلی شي . 
د ځان ساتلو ښه لاره دا ده چې سړی هېڅ هغه پروګرامونه خپل کمپيوټر ته راښکته نه کړي چې نه يې پېژني . ډېرو برېښناليکونو سره هم داسې له زيان څخه ډک پروګرامونه راځي . او پدې کې بيا ډېر د باوري سرچينو له خوا هم وي . هر هغه برېښناليک چې Attachment ورسره وي باېد تر هغې پورې بېرته نشي چې تر څو سړی سل په سلو کې پدې پوه شي چې دغه راليږلې شوې دوسيې خو کوم Virus له ځانه سره ندی راوړی .

